
Nunatta inissisimanera pillugu nassuiaat 

(Naalakkersuisut Siulittaasuat) 

Ulluni makkunani itertalersimavugut nalullugu aqagussarput qanoq ikkumaarnersoq, 

meeqqatta siunissaat qanoq ikkumaarnersut nalullugu. 

Itertalersimavugut pissanngatigalugu USA-p præsidentiata nittartakkatigut inuit 

attaveqatigiittarfiisigut ullumikkut isumaa qanoq ikkumaanersoq. 

 

Piffissamiippugut eqqaasinneqartarluta ullutsinni nunarsuarmioqataanitsinni qanoq 

pisoqarsinnaaneranik: 

Inuiaqatigiiarannguit imaaliallannikkut inuiassuarniit tinguarneqarsinnaallutik. 

Inuiaqatigiiarannguilli nukittullutik, ataqqinassuseqarlutik isumatusaartumillu 

ililersornermikkut oqartussaassusertik tigummiinnarsinnaavaat. 

 

Piffissami kingullertigut oqariartuutit avataaniit toqqissisimajunnaarsitsisimapput 

uangutsinnut inuiaqatigiinnut. Nunarput eqqartorneqaraangat tinguarneqarsinnaasutut, 

pisiarineqarsinnaasutut aqunneqarsinnaasutulluunniit tamangajatsinnut ajoraluartumik 

tamatsinnuunngittoq annernartumik eqquisarpoq uummatitsinnut itisuumik. 

Naqissuseqqittariaqarporli, Nunatta siunissaa taamaallaat nunatta innutaanniit 

aalajagiiffigineqarlunilu aqunneqassammat, aalajangertoqartassanngilarlu Nunatta innuttai 

akuersitissimanagit peqataatinnangilluunniit. 

 

Atassutip tunngaviusumik naleqartitaanut ilaavoq Nunatsinni toqqissisimalluta 

inuusinnaanissarput, aammalu nammineq aalajangiisinnaassuserput illersorneqassasoq 

ineriartortinneqarlunilu. Isumaqarpungullu aalajangersinnaassuseq tassaaginnanngitsoq 

pisinnaatitaaffeqarneq aammali malitseqartoq akisussaassuseqarnikkut 

pisussaaffeqarnikkullu. 

Polikkikkut nammineq aalajangersagaqarusulluni aqutsisinnaasuseqarneq 

aningaasarsiornikkut patajaassuseqarluni piujuartitsisinnaassuseqarluni nunarsuatsinni 

attaveqarnermi nukittuffeqarnissaq pisariaqapoq. Oqaluttuarisaanermi Atassut politikkikkut 

ersarissumik aqqummik toqqaareernikuuvoq, nunat demokraatiskiusut suleqatigalungit 

nukittuumik ingerlasoqassasoq. Imaanngitsoq Nunarput sapermat, inuiaqatigiinnguusugulli 

Nunarsuarmi paatsiveqanngiffiusinnaasaqisumi nukittuunik ileqartariaqaratta 

soqutigisatsinnik naleqartitatsinnillu illersuerusuttunik aammalu sillimaniarnikkut 

suleqateqarnissarput qulakkeerumallugu. 

 

Atassummiit ukiorpanni aalajangiusimasimavarput Naalagaaffeqatigiinnermi 

suleqatigiinnerup ingerlanneqaannarnissaa aammalu Europap suleqatiginissaa. Tamanna 

piffissap ilaani uparuarneqartarsimaqaaq isumalersorniarneqarlunilu Nunatsinni innuttaasut 

sapertutut isigingatsigit piginnaasaqanngitsutullu. Atassut taama 

eqqarsanngisaannarsimavoq. Piviusorsiortuarsimavugut, akisussaaffeqarluta aammalu 

Nunarput nunarsuarmi periarfissarsiuukkumasimavarput, aningaasarsiornikkut, 

illersornissakkut aammalu killeqarfilerngusaannermi politikkikkut 

aalajangersaaqataarusuttarsimavugut pingaartitaqarluta. Ullumikkut tamatta 

takusinnaalersimavarput tamanna qanoq pingaaruteqartingisoq, Nunatta 

nunarsuarmioqataalluni isumaqatigisinnaasaminik tatigisamik ileqarnissaa. Avatitsinniit 

tatineqartilluta Nunatta kisimiinnginnissaa aalajangiisupilussuuvoq, Nunanik allanik 

peqateqartariaqarpugut, naleqartitatsinnut qanittunik, tamat oqartussaaqataanitsinnut 

illersuisunik, inatsisinut inuit pisinnaatitaaffiinut naleqartitsisunik aammalu Nunarsuarmi 

inatsisinut ataqqinnittunik. 

 

Atassummiit isumaqanngilagut Naalagaaffeqatigiinneq sanngiissutsimik takutitsinerusoq, 

Naalagaaffeqatigiinnerup toqqissisimatippaatigut, politikkikkut sunniuteqarsinnaatilersilluta, 

ilisimasanik aallersinnaalersilluta, aningaasaliisinnaanernik ammaalluta 

nunarsuarmioqataanitsinni attaveqaasersorluta. Saniatigut naqissusissallugu 

pingaaruteqarpoq Naalagaaffeqatigiinneq isumaqanngimmat tassa taava Nunarput 

kinaassuseerussasoq, kulturini annaassangaa imaluunniit aalajangiisinnaassuseerussasoq. 

Taamaanngilluinnarpoq, Naalagaaffeqatigiinnermi suli nukittorsaqqissaagut, Nunatta 

periarfissai inuiaqatigiittut ineriartornissatsinnut aningaasarsiornikkut 

piorsarsimassutsikkullu suli annertusaqqissavagut. 

Atassummiit aamma isumaqarpugut uatsinnut unneqqariffigisariaqartungut politikkikkut 

oqallittarnitsinni. Nunarput angusarpassuaqarpoq ukiuni qulikkaani. Ilinniarfiit 

akeqanngillat, peqqinnissaqarfik akeqanngillat, tamat oqartussaaqataanerannit 

aaqqissuussamik politikkikkut ingerlataqarpugut, inatsisiliortarluta aammalu 

kiffaanngissuseqarluta oqaaseqarsinnaatitaalluta. Taamaakkaluartoq 

unammillingassaqaqaangut taakkualu pimoorullugit suli suliarissaraagut. Assersuutitut 

amigaatigaavut assaat atungarissaarnitsinni sulisinnaasut. Isumaginninnikkut 

unammilligassat eqqarsaatigalungit suliassaqarpugut annertuunik kivinniangassatsinnik, 

ungasissumut isingaluta patajaatsumik aaqqissuunniangassatsinnik. Nunarput 

isorartuupilussuuvoq taamaammat atungassarititaasut akisusinnaasaqaaq aammalu 

unammillernartorpassuaqarnartarpoq naak inuiaqatigiinni nutaaliaasuni 

ingerlatsiniaraluarluta. Nassuerutiginninneq unammillingassatsinnik sanngiinnerunngilaq. 

Akisussaaffeqarluni ersersitsineruvoq politikkikkut. 

 

Atassummiit isumaqarpugut politikkikkut tusarnersaarneq naammanngittoq, 

ajornartorsiuterpassuatsinnut aaqqiissuteqassangutta ullumikkut atukkatsinni. 

Aningaasaliissuteqartarnerit patajaatsumik ineriartortitsisartillugit, ilinniartitaanikkut, 

aammalu suliffeqarfitsigut nukittorsaanikkut, siunissarlu ungasinnerusoq isigalugu 

pilersaarusiornikkut aaqqiissutaasinnaasut patajaatsut ullumikkumut ilagaat. Aammalu 

Nunanut allanut suleqateqarnermi, ilisimatussutsikkut iluaqutigisinnaasaqarpugut soorlu 

teknilogi eqqarsaatigalugu aningaasaliisarnerni. 

 

Nunarsuarmioqataanitsinni ersarilluinnartumik pisoqarpoq, Nunarsuaq nalorninartumik 

inissisimavoq. Nunat pissaanilissuit ammasumik eqqartortalerpaat killeqarfilerngusaanneq 

aqutsiniarnerlu inuiannut ikinnerusunut, aatsaallu ersarinnerulerpoq uatsinnut qanoq 

pingaartiginersoq nunarsuarmioqataanermi inatsisinik ataqqinnittunik suleqateqarnissarput. 

Nunarpummi taama innuttakitsigitillugu nunarsuarmi inatsisinut pingaartitsisunik 

malitsitsiumasunik suleqassalluta toqqaasariaqarpugut. Nunarsuarmimi inatsisit 

qasutiterpata inuiaat ikinnerusut siulliullutik  kingunerluutaat misigisussaavaat. 

Taamaammat Atassummiit pingaartipparput Nunatta Naalagaaffeqatigiinneq 

ingerlatiinnasasagaa suleqatigalungit nunat tamat oqartussaaqataanerannik 

pingaartitsillutillu ingerlatsisut aammalu nunarsuatsinni kattuffinnik oqartussaaqataanermik 

pilersitseqataanikut, ataqqinnittullu nunarsuatsinni inatsiseqarnikkut. 

 

Aqqutit eqqortut atorlugit attaveqatigiinnerit ingerlanneqarnissaat Atassummiit 

tapersersorparput, tamanna sanngiiffittut isiginiarneqassanngilaq. Aqqutit eqqortut 

pisariaqarput akisussaaffilimmik nunanut allanut politikkimik ingerlatsiniarnermi. 

Ataqqeqatigiinnermik aammalu aporaaffiunngitsumik aaqqiiniarnermik pilersitsiniarnermi. 

 

Atassummiit aamma isumaqarpugut ataatsimoorneq piffissami matumani 

aalajangiisuulluinnartussaajumaartoq. Avataaniit tatineqarneq taama annertutigitillugu 

pingaaruteqarpoq avissaartuutinnginnissarput ilutsinni. Politikkikkut isumaqatigiinnginneq 

naliginnaavoq tamat oqartussaaqataanitsinni, kisiannili tamatta ataatsimut 

akisussaaffeqarpugut Nunarput illersussallutigu, inuiaassuserput illersussallugu aammalu 

siunissarpullu illersussallugu. 

Atassutip suleqateqarnini ingerlatiinnarusuppaa nukittorsarlugu Naalagaaffeqatigiinneq, 

aningaasarsiorneq patajaatsoq, atungarissaarneq, aammalu nunatta 

oqartussaassuseqarnerata illersornissaa. Nunatta siunissaa piviusorsiortumik 

sanarfineqassaaq, akisussaffilimmik suleqateqarnitsigut. Nunarput ineriartortissavarput 

oqaluttuarisaanitsigut ataqqineqarluta, piorsarsimassutsikkut aammalu inuiaassutsikkut, 

aammalu nunarsuarmioqataanitsigut peqataatinneqarluta. 

 

Nunarput sanarferusupparput nukittuumik, ataqqinartumik suleqateqarluta nammineq 

ilusilersorlugu. Ersinitta aqulissanngilaatigut. Akisussaaffeqarnitta piviusorsiornitta 

ataatsimoortnittalu aqussavaatigut.  Nikussaarniarpugut Nunarput pillugu toqqissisimalluta, 

ataqqineqarlutalu nunarsuarmioqatitsinniit. Erfalasorput kivissuarput, nunali tullaallugu. 

Qujanaq. 


